
ချင်းပြည်နယ်၊ တီးတိန်မြို့တွင် Non-CDM ပညာရေးဝန်ထမ်းများနှင့်ပတ်သက်၍ PDF-Zoland ၏ သတိပေးစာထုတ်ပြန်ချက်ကို လော်စပီကာဖြင့် လိုက်လံကြေညာသော Shalom Youth Committee လူမှုကူညီရေးအဖွဲ့ဝင်နှစ်ဦးကို ဇွန်လ ၂၇ ရက်နေ့က စစ်ကောင်စီတပ်ဖွဲ့မှ ဖမ်းဆီးခေါ်ဆောင်သွားသည်ဟု သိရသည်။




“သူတို့ကတော့ လူမှုရေးအသင်းကပဲ။ တခါတလေကြရင် သူတို့ကိုယ်ပိုင်အသံချဲ့စက်သုံးတယ် သူတို့နေတဲ့ရပ်ကွက်မှာ တစ်ခုခု အရေးပေါ်ဖြစ်ရင် ကြေညာနေကြပေါ့။ တရားဒေသနာတွေ ဟောနေကြတာပေါ့။ အခုက PDF-Zoland က စာထုတ်တဲ့ ကျောင်းဖွင့်တဲ့ဟာနဲ့ ပက်သက်ပြီးတော့ အဲ့စာကို သူတို့လည်း ရတယ်နဲ့တူတယ် အဲ့တာကို သူတို့ လော်စပီနဲ့ ပဲလိုက်ကြေညာတယ်လို့ပြောရမလား စကစတွေက မနေ့ကသူတို့ဆီသွားပြီး ခေါ်သွားတာ။ တစ်ယောက်က ဆရာပဲ၊ တယောက်ကတော့ သူတို့အသံချဲ့စက်ထားတဲ့အိမ်ကလူပေါ့။” ဟု တီးတိန်မြို့ခံတစ်ဦးက ပြောသည်။




အဖမ်းခံရသည့် Shalom Youth Committee လူမှုကူညီရေးအဖွဲ့ဝင်နှစ်ဦးမှာ ကိုအင်းခတ်မွန်နှင့် ကိုလျန်းရှန်းမုန်တို့ဖြစ်ကြပြီး ၎င်းတို့ကို တီးတိန်မြို့ရဲစခန်းတွင် ထားရှိကာ တီးတိန်မြို့စခန်းမှုးမှ ဗျူဟာမှုး၏ ဆုံးဖြတ်ချက်အရသာ ဖြစ်ရမည်ဟု ပြောဆိုသော်ကြောင့် လက်ရှိအချိန်ထိ ဆက်လက်ဖမ်းဆီးထားဆဲဖြစ်ကြောင်း သိရသည်။




ချင်းပြည်သူ့ကာကွယ်ရေးတပ်ဖွဲ့တစ်ခုဖြစ်သည့် PDF-Zoland သည် ပြီးခဲ့သည့်ဇွန်လ ၂၅ ရက်နေ့က တီးတိန်မြို့နယ်အတွင်းရှိ Non-CDM ပညာရေးဝန်ထမ်း၊ ဘော်ဒါဆောင်များ၊ ကျောင်းသားမိဘများ၊ မြို့မိမြို့ဖများနှင့် ဘာသာရေးခေါင်းဆောင်များ သိစေရန်ဟုဆိုကာ အသိပေးစာတစ်စောင် ထုတ်ပြန်ခဲ့သည်။




ယင်းထုတ်ပြန်ချက်မှာ စစ်ကောင်စီမှ ဦးဆောင်ဖွင့်လှစ်သော ကျောင်းများတွင် အလုပ်လုပ်သည့် Non- CDM ပညာရေးဝန်ထမ်းများ၊ အကြမ်းဖက်အုပ်စုနှင့် အချိတ်အဆက်ရှိသော ဘော်ဒါဆောင်များတွင် သားသမီးများကို အပ်နှံကာ တက်ရောက်စေသော ကျောင်းသားမိဘများ၊ အကြမ်းဖက်အုပ်စုနှင့်ပူးပေါင်းကာ ကျောင်းဖွင့်ရန် ကြိုးပမ်း၊ တိုက်တွန်း၊ စီစဉ်သည့် တချိူ့သော မြို့မိ/မြို့ဖများနှင့် ဘာသာရေးခေါင်းဆောင်များအနေဖြင့် ဇွန်လ ၂၈ ရက် နောက်ဆုံးထားကာ ရပ်တန်းကရပ်ကြရန်နှင့် လိုက်နာခြင်းမရှိပါက တီးတိန်မြို့ပေါ်တွင် စစ်သွေးကြွမှုနှင့် ကြုံတွေ့ရမည့်အပြင် တစ်စုံတစ်ခု ကြုံတွေ့ပါက ZFU/PDF-Zoland အား အပြစ်မတင်ကြရန် ကြိုတင်သတိပေးခြင်းဖြစ်ကြောင်း ဖော်ပြထားသည်။




PDF-Zoland တာဝန်ရှိသူတစ်ဦးက “ထုတ်ပြန်ချက်က မြန်မာလိုဘာသာပြန်လိုက်တော့ စာက နည်းနည်းကြမ်းသွားတယ်။ တကယ့်ပညာရေးကို ဦးစားပေးမှုမဟုတ်တဲ့စနစ်ကို ပူးပေါင်းမပါဝင်ကြဖို့ဆိုတာ သတိပေးတာပါ။ ကျောင်းဖွင့်တယ်ဆိုပေမယ့်လည်း ကျောင်းအပ်တာက နည်းနည်းလေးကို ဒီက PDF တွေကို နာမည်ပျက်အောင်၊ သူတို့ဖွင့်ထားတဲ့ ကျောင်းမှာပဲ ပြဿနာတစ်စုံတစ်ခုဖန်တီးပြီးတော့ သွေးထွက်သံယိုမှုတွေလုပ်ပြီးတော့ PDF တွေ လုပ်တယ်ဆိုပြီး ပုံချမယ့်သဘောတရားရှိနေတော့ ကြိုပြီးတော့ သတိပေးတာပါ။ တကယ်လို့များ ကျောင်းတွေမှာ အဲ့လိုရှိတယ်ဆိုရင် ကျွန်တော်တို့မဟုတ်ဘူး အခုသွားနေတဲ့သူတွေ၊ ဆုံးဖြတ်တဲ့သူတွေ၊ ပူးပေါင်းတဲ့သူတွေရဲ့ ဆုံးဖြတ်ချက်ကြောင့်သာဖြစ်ပါတယ်ဆိုတာ ထုတ်ပြန်တာဖြစ်ပါတယ်။” ဟု ပြောသည်။




စစ်ကောင်စီတပ်ဖွဲ့သည် ပြီးခဲ့သည့် ဇွန်လဆန်းပိုင်းကစ၍ မြန်မာတနိုင်ငံလုံးတွင် အခြေခံကျောင်းများ ပြန်လည်ဖွင့်လှစ်ခဲ့ပြီး CDM အားကောင်းသည့် ချင်းပြည်နယ်မြို့ပေါ်တချို့မှာသာ ကျောင်းဖွင့်နိုင်ခဲ့ကြသည်။




တီးတိန်မြို့ပေါ်တွင် အ.ထ.က (၁)၊ (၂) နှင့် အ.ထ.က (ခ) ကျောင်းများဖွင့်လှစ်သော်လည်း ကျောင်းသူ၊ ကျောင်းသား ၄၀ ဦးခန့်သာတက်ရောက်ကြသည်ဟု သိရသည်။

			February 29, 2024
ဧဝံဂေလိဆရာမှ လက်နက်ကိုင်တော်လှန်သူ (သို့မဟုတ်) CNDF ဒုတိယစစ်ဦးစီးချုပ်

လွတ်လပ်တဲ့ စတုတ္ထမဏ္ဍိုင်ကို စစ်ကောင်စီက ဘာကြောင့်နေ့စဉ် တိုက်ခိုက်နေတာလဲ ?

စစ်ကောင်စီရဲ့ ပြည်သူ့စစ်မှုထမ်းဥပဒေအပေါ် ချင်းအရပ်ဖက်အဖွဲ့အစည်းနှင့် ချင်းပြည်သူများ၏ သဘောထားအမြင် စုစည်းမှု

